
Школага тыва дыл декадазын эрттирип тургаш, микротопонимнерни ажыглаары

(Тожу кожууннуң Адыр-Кежиг суурунуң

микротопонимнериниң чижээнге)

Чыл келген тудум тыва дылды башкылаарының айтырыглары элээн калбаа-биле сайгарттынып, чаа-чаа чүүлдер башкылаашкынче кирип турар апарган. Ынчалза-даа ооң-биле кады амгы бо хүннерде тыва дылды школаларга өөредириниң дугайында чидиг айтырыглар тургустунуп турар апарган. Ол чүл дээрге, сөөлгү чылдарда чаңгыс аай күрүне шылгалдаларын дужаап эгелээнинден өөреникчилер боттарының төрээн дылын өөренирин чугула деп санавайн, өске эртемнерни хандыр өөренир күзелин илередип турарлар. Бо чүүл ук эртемниң башкылаашкынының амгы үеде берге байдалда турарын көргүзүп турар.

Тыва дылдың башкылаашкын айтырыгларын К.Х. Оргунуң [1967], К.Б. Март-оолдуң [1969], Х.С. Алдын-оолдуң [1972], Е.Л. Иргиттиң [1996] ажылдарындан көрүп болур. Оон аңгыда ук эртемденнер-биле чергелештир школаларда ажылдап чоруур башкыларның арга-дуржулгазын көргүскен ажылдар база эвээш эвес солун-сеткүүлдерде  үнүп турар апарган.

Ономастиканың айтырыгларын школа программазында эвээш бергенин эскерип көрүп, ону дыл талазы-биле сайгарып, хандыр шинчилээрин чугулалап, келир салгалдың төрээн дылынга, төрээн черинге сонуургалын бедидип, ономастиканың бир хевири – топонимиканы класстан дашкаар чорудар ажылдарга ажыглаарының чамдык айтырыгларын сайгарып көөрү-биле шилип алган бис.

Программа ёзугаар ономастика айтырыгларынга ниитизи-биле ортумак болгаш үстүкү класстарда бир-бир шактар бердинген. Ынчалза-даа ук айтырыг тыва дыл болгаш чогаал кичээлдеринге өске-даа темаларны өөренип турда, ажыглаттына бээр. Ынчангаш  бис класстан дашкаар чорудар ажылдарның бирээзи болур, тыва дыл декадазынга черлер аттарын, Адыр-Кежиг суурнуң микротопонимнериниң чижектеринге, ажыглап киирип болур бот ажылдарның аңгы-аңгы хевирлерин ажылдап кылырын оралдажып көрген бис.
Чүгле черлер аттарынга тыва дыл декадазын эрттирип болур деп санап турар бис.

Тыва дыл декадазы

Декада – 1. Он хонук иштинде үе. 2. Кандыг-бир чүвеге тураскааткан ол хире үе С.И. Ожеговтуң тайылбырлыг словарында айыткан [2008: 110].

Декада деп сөс француз decade деп сөстен ХIХ чүс чылда орус дылче кирген. Эң баштай латин decas – ‘десяток’ он, декада < грек dekas, Х.п. dekados - ‘десяток’ он [СЭСРЯ 2009: 93].

Тыва дыл декадазын эрттирип чорударга төөгү, география, чурулга эртемнери-биле сырый холбаалыг болур. Ынчангаш эртемнер аразында харылзааларны быжыктырар. Декаданы эрттирерде ук эртемнерниң башкылары-биле дугуржуп алгаш кады эрттирерге эптиг болгаш чиик болур.

Сорулгазы: тыва дылынга сонуургалын бедидип, ону хүндүлеп билиринге өөредир; дыл эртеминиң ономастика адырының бир хевири - топонимнерге билиглерни шиңгээдип, оларны сайгарып, төрээн черинге ынак, ооң төөгүүзүн, бойдузун, кижилерни үнелеп билиринге, бодунуң билир чүүлүн өскелерге дамчыдып бээр аргаларның эге үндезиннерин шиңгээдип алырынга уругларны чаңчыктырар; төрээн чериниң бойдузун үнелеп, камгалап билиринге кижизидер; чараш чүүлге сонуургалын оттуруп, ниити культуразын бедидер.

Декаданың планы:

1-ги хүн - неделяның ажыдыышкынын байырлыг чурум чыскаалынга эрттирер, сорулгаларын, планын школаның өөреникчилеринге, башкыларга таныштырып, тайылбырлаар. 

2-ги хүн - оюн «Аас-кежиктиг таварылга».

Тедевидениеде болуп турар дамчыдылгадан үлегер алган оюнну эрттирип болур.

Сорулгазы: топонимнер дугайында уругларның билиин ханыладыр, төрээн черинге ынак болурунга кижизидер, топонимнерниң этимологиязын билиндирер.

6-8 киржикчилиг 2 командага үстүп алыр. Баштай шилилге турну эртирер. Дараазында айтырыгларга мурнай шын харыыны берген ийи кижи капитаннар болур. Олар командазын боттары чыып алгаш, ат чогаадып алырлар. Чижээлээрге, «Хокаштар», «Эзириктер». 

1. Адыр-Кежиг суур каш чылда тургустунганыл? (1949 чылда).

2. Адыр-Кежиг суурнуң эң улуг назылыг өгбези кымыл? (Бараан Серен Чурукпановна).

1-ги тур – «Бүгү команда демнии-биле!»

1-ги командага айтырыглар: 

1. Тожу чурттуг чогаалчыларның долу ат-сывын адаар.

2. Тайга черге кымнар деп төрел-бөлүк чурттап чорааныл? (Барааннар.)

3. Адыр-Кежиг суурнуң төп кудумчузунуң ады? (Аңчы.)

2-ги командага айтырыглар:

1. Л.Б. Чадамбаның төрүттүнген чери? (Хоң-Шөл.)

2. Кол деп төрел-бөлүктүң чурттап чораан черлерин адаар. (Толбул, Эн-Суг, Талым, Тожама, Тоора-Хем.)

3. Толбул чанында бо черге эжеш-эжеш дуруяаларны улус бо-ла көрүп каар, ынчангаш ынчаар адай берген. (Дуруяалыг.)

2-ги тур – «Сен – меңээ, мен-сеңээ»

Командалар бот-боттарынга суурунуң дугайында, черлер аттарының дугайында айтырыглар салыр. 

3-кү тур – «Хуулгаазын хапчыгаш»

Командалар оочур аайы-биле айтырыгларлыг хөй-булуңчуктарны хаптан уштуп, айтырыынга ол-ла дораан харыылаар. 

1-ги айтырыг: Үнүш-бойдузун барымдаалап адаан 3 топонимнерден адаар.

2-ги айтырыг: Тываның кайы-даа кожуунарында ук топоним таваржып турар. Черден үнүп чыдар кара сугнуң довураа кара, суу соок боорга ынчаар адай берген. Суурнуң мурнуу чарыында чер. (Кара-Суг.)

3-кү айтырыг: Дуруяалыг хемниң чанында даг ады. Ырактан көөрге, дагның хевири идик хончузунга дөмей боорга, ук атты тывыскан. (Идик-Хончу.)

4-кү айтырыг: Азас хөлдүң баштайгы ады. (Тош-Хөл.)

5-ки айтырыг: суурнуң мурнуу-чөөн талазында хем ады. Булукталып турар үезинде доштарның каъттарын тос каът деп адап турганындан топоним тывылган. (Тос-Булук.)

6-гы айтырыг: чоннуң база бир ыдыктыг деп санаары черлериниң бирээзи. Улуг, хөй будуктарлыг дытта сарыг, ак, көк, кызыл чаламаларны, кадактарны баглап, оран-таңдызынга тейлеп, сүзүглеп чоруур. Толбул баар орукта чер ады. (Чалама.)

Кайы команда хөй шын харыыларны берип турганыл, ол команда тиилекчи болур. Турлар аразынга хөгжүмнүг чапсар кылып ап болур.

3-кү хүн – интеллектуалдыг мөөрей «Суурум, суурум Адыр-Кежиг».

Сорулгазы: төрээн суурунга ынакшылды оттуруп, алдардыг кижилери дээш чоргаарланып чоруурунга кижизидер; хуу аттар дугайында уругларның билиин улам ханыладып, эрудициязын бедидер.

8-11 класстарның өөреникчилериниң аразынга эртирер. Класс бүрүзүнден 1-1 өөреникчилер киржир. 

1-ги кезээ «Таныжылга»

Уруглар оочур аайы-биле үнүп келгеш, боттарының алыс-угун, кайы төрел аймакка хамааржырын, кайы-кайы черлерге чурттап чораанын таныштырар. Ук мөөрейниң эгезинде башкарыкчы бодунуң ук-төөгүзүн чугаалап бээр. Чижээлээрге:

- Алыс угум Бараан кижи мен. Ачамның ачазының кырган-ачазын – Угаан ирей дээр. Шаанда улуг назылыг кижиниң адын ойзу адап, хүндүлеп адаар турган. Мээң кырган-ачам дыка мерген угаанныг, хөй чүүлдер билир боорга, Угаан деп чон адап каан. 

Ол Өдүген сумузунуң Ак-Тайга арбанынга чурттап чораан. Олар колдуу иви малын малдап чорааннар. Кыжын Улуг-Баш, Биче-Баш иштинге кыштаар турганнар. Амгы үеде төрелдерим Адыр-Кежиг, Ий, Тоора-Хем суурларда амыдырап чурттап чоруурлар. Мен Адыр-Кежиг сумузунун Арат кудумчузунда чурттап турар мен.- дээн ышкаш таныштырылганы уруглар белеткеп алган турарлар.

2-ги кезээ «Тывызыксыг черлер аттары»

Суурну долгандыр турар топонимнерниң уткаларын тодарадып чугаалаар. Уруглар черлер аттарының тывылганының дугайында кандыг тоолчургу болгаш төөгү чугаалар билирил, чугаалаар. 

3-кү кезээ «Черлер аттарының тургузуу»

Уруглар башкарыкчыда саазыннарны шилип алгаш, ында бижип каан топонимнерниң морфемниг сайгарылгазын кылыр. 

Кызыл-Аңныг, Дагылга-Даа, Шивилиг-Оңгар, Көвүктүг.

4-кү кезээ «Топонимнерниң чогаадылгазы»

Башкарыкчы модельдер айтырга, уруглар ук модельге топонимнер тып бижиир. Хөйнү бижиири күзенчиг.

1. Модель: чүве ады + чогаадылга кожумаа


Чижээ: Майыктыг > майык + -тыг


Дуруяалыг > дуруяа + -лыг

2. Модель демдек ады + чүве ады


Чижээ: Ак-Булуң > ак + булуң;


Ак-Тайга > ак + тайга;


Кара-Даг > кара + даг;

3. Модель чүве ады + чүве ады

Чижээ: Хавак-Тайга > хавак + тайга;


Чаат-Суг > чаат + суг;

4. Модель:  сан ады + чүве ады


Чижээ: Чүс-Дыт > чүс + дыт;


Чагыс-Дыт > чаңгыс + дыт;

5. Модель: демдек ады + демдек ады


Чижээ: Кызыл-Аңныг > кызыл + аңныг;


Кызыл-Даштыг > кызыл + даштыг.

5-ки кезээ «Суурумнуң төөгүзүнден»

Ук мөөрейге ниити айтырыглар салырга, мурнай холун көдүрген кижи шын харыыны бээр.

1. Адыр-Кежиг суунуң девискээриниң хемчээли каш? (2412 га.)

2. «Советтиг Тыва» колхозтуң баштайгы даргазы кымыл? (Федор Байыр-Белек.)

3. Суурувус кыдыында агып чыдар Доора-Хемни кежер көвүрүгнү баштай чүү деп адап турганыл? (Комсомол аттыг көвүрүг.)

4.  Тожунуң нояны кым турганыл? (Тоңмит ноян.)

5. Ленин ордени болгаш Күш-ажыл Маадырының Алдын сылдызының эдилекчизи, аңчы. (Эрестол Даржаа.)

Мөөрейниң шупту кезектеринге хөй баллдар ажылдап алган өөреникчи тиилекчи болур.

4-кү хүн – аянныг номчулга мөөрейи. Уруглар төрээн чериниң дугайында боттарының чогаатканы азы Тываның чогаалчыларының Тожу дугайында шүлүктерин шээжи-биле аянныг чугаалаар. Ук мөөрейге кайы-даа класстың өөреникчилери киржип болур.

5-ки хүн –  викторина « Төрээн чериң билир сен бе?»

1. Ырактан көөрге, чүрек хевирлиг, суурнуң хүн үнер чүгүнде даг ады. Шаанда ол дагны дагыыр турган. (Баяан-Чүрек)

2. Суурдан ырак эвесте каъттарлыг, ажык шөлдүг чер. Малчыннар турлаа бар. (Каът-Чазы)

3. Суурнуң девискээринде 3 кожа чыдар хөлдерниң аттары. (Башкы-Хөл, Дыттыг-Хөл, Сайлыг-Хөл)

4. Шаандан тура  суур адаанда дагны дагып, оран-чуртунуң ээлеринге чүдүп, чалбарып чораан. Ол дагның ады. (Дагылга-Даа)

5. Өң-чүзүнүн онзагайлаан суурувустуң девискээринде черлер аттарын санап бижиир. Бештен хөй топонимнерден тып бижиир. 

6. Суур кыдыында хемниң оң чарыында ажык черде чаңгыс дыт үнгенинден ук девискээрни ынчаар адай берген. (Чаңгыс-Дыт)

7. Сан аттары-биле холбашкан суурнуң девискээринде черлер аттарын санап бижиңер (5-тен эвээш эвес).  

8. Адыр-Кежиг суурнуң турар чери шаанда ажык шөл турган. Ол шөлдүң ады. (Чалың-Шөл)

9. Суурнуң хүн ажар чүгүнде дагның ады. Кыжын аңаа чуңгулаарынга чон ынак. (Ленин-Даа)

10. Кызылзымаар өңнүг бедик хаяларлыг, «Азас» заповеднигиниң девискээринче кирип турар топоним. (Кызыл-Хая)

11. Суурнуң соңгу чүгүнде чер. Хөй кызыл-каттыг өзен иштинге хайыраканнар каттап чиир дээш, чыглыр боорга, ук атты берген. (Хайыраканныг-Өзен)

12.  Суурдан Бос-Хаак баар орукта эжикке дөмей ийи хаш бар, ынчангаш бо атты берген. (Эжиктиг-Хаш)

 6-гы хүн – «Төрээн черим делгемнери» деп аттыг чуруктар делгелгези. Уругларның төрээн чериниң бойдузун, ат-алдарлыг кижилериниң, төөгүлүг болуушкуннарының дугайында чураан чуруктарының делгелгези. Кайы-даа класстың өөреникчилери киржип болур.

7-ги хүн – төгерик стол «Өгбем сөзү - өндүр». Школаның музейинге суурнуң улуг назылыг кижилерин чалап алгаш, оларның шаанда чурттап, аңнап, иви малын азырап чораан черлериниң дугайында сактыышкыннар, солун чугааларын дыңнап, беседаны чорудар.

8-ки хүн - мини-конференция «Төрээн черим – төрел чонум». 8-11 класстың өөреникчилериниң топонимнерге кылган дыңнадыглары (5-7 минута). Дыңнадыгларны удуртукчузу баш бурунгаар-ла өөреникчилери-биле ажылдап кылган болур ужурлуг.

Чижек темалары: «Адыр-Кежиг суурнуң топонимнерниң тургузуунуң аайы-биле бөлүктери», «Адыр-Кежиг суурнуң черлер аттары, оларның чажыттары», «Куштар, дириг амытаннар аттарындан тывылган черлер аттары», «Орус дылдан укталып тывылган черлер аттары», «Чоннуң чүдулгези-биле холбашкан черлер аттары», «Өң-чүзүнүн барымдаалап адаан черлер аттары» дээш оон-даа өске. Уругларның кылган дыңнадыгларын улуг класстарның өөреникчилери боттары үнелеп көөрүн чедип алыр. Бо мөөрей-конференцияны эрттирери өөреникчилерниң эртем ажылынга сонуургалын бедидер. Дыңнадыгларны ажылдап кылырда, өөреникчи бүрүзү эртем ажылдары-биле таныжып, оларны конспектилеп, оларга даяныр апаар. Бо чүүл республика чергелиг конференцияларга киржиринге база белеткел болур. Конференцияны башкарып турар башкы тыва топонимия дугайында кым деп эртемденнер кандыг-кандыг эртем ажылдарын бижээнин өөреникчилерге таныштырып, оларның үнген номнарынын делгелгезин кылыры чугула.

9-ку хүн – сураглыг этнограф эртемден С.И. Вайнштейнниң Тожуга экспедициялап кээп турганының дугайында видео-сюжеттиң көрүлдези. Школага видеону көргүскеш, өөреникчилерге түңнел үндүрер кылдыр чогаадыглар мөөрейин чарлаар. 

Чогаадыглар – уругларның харылзаалыг чугаазын сайзырадыр мергежилгелерниң бир хевири. Чогаадыг дээрге бердинген темага хамаарыштыр өөреникчилерниң боттарының бодалдарын бот-тускайлаң дес-дараалаштыр илередири болур [Март-оол 2006: 232].

Чогаадыгны бижип тургаш уруглар боданыр чоруун сайзырадыр, сөс курлавырын байыдар, чүвелерни сайгарып, хайгаарап, шынзыдып, түңнеп көөрүнге өөренип алырлар. 

Тыва дыл декадазын, неделязын эрттирип тургаш, чогаадыглар мөөрейин кайы-даа класстың өөреникчилеринге чорудуп болур. Чогаадыгларның аңгы-аңгы хевирлеринге (тоожуушкун, чурумал бижилге, угаап боданыышкын) бижип болур болгаш маңаа чүгле өөреникчи кижи боду дээш киржир аппаар. Ук ажылды чорударда өскен чериниң эгээртинмес бойдус байлааның, ооң ат-алдарлыг кижилериниң дугайында, ук черниң ажыл-амыдыралының дугайында темаларны берип болур. Чижээ: «Адыр-Кежиг - өскен уям», «Тоолчургу Тожу чуртум», «Өгбелерим - ивижилер», «Аңчы ишчи төрээннерим», «Төөгүлүг черлеривис» дээн чергелиг чогаадыгларга уруглар төрээн суурун долгандыр черлер аттарын ажыглап, аңчы-меңчи, балыкчы, ивижи өгбелерин алгаан бооп болур. Ылаңгыя ивижилерниң чымыштыг ижин, аңчыларның солун амыдыралын уран чечен бижип тургаш, төрээн чериниң делгемнеринде черлер аттарын ыяап-ла ажыглаар апаар. Ынчангаш чогаадыглар бижип тургаш, хуу аттарның шын бижилгезинче кичээнгейни угландырары чугаажок.

Уругларның фантастиктиг боданыышкынын бедидип, «Адыр-Кежиг  келир үеде», «Бир эвес Адыр-Кежиг хоорай турган болза?», «Планета Адыр-Кежиг» дээн чижектиг темаларга чогаадыгларны база берип болур. Мындыг хевирлиг чогаадыглар уругларның логиктиг боданыышкынын, эртемге сонуургалын бедидер болгаш төрээн черинге хумагалыг, ооң-биле үргулчү тудуш харылзаалыг болурунга кижизидер.

10-гу хүн – декаданың түңнел кежээзи.
Бо кежээни колдуунда доозукчу класска эрттиртир болза, эки. Чүге дээрге олар тыва дылга алыр ужурлуг билиглерниң дөгерезин шиңгээдип алган, ынчангаш ук кежээге улуг эвес мөөрейлерни тус-тус командалар аразынга кылып болурлар.

Класстар бүрүзү кежээге идепкейлиг киржип, боттарының чечен-мергенин, төрээн черин билирин түңнеп көөр. Бо кежээге колдуунда тиилекчилерни шаңнап, мактап, янзы-бүрү оюннарны эрттирип болур. Түңнел кежээге мындыг хевирлиг оюннарны база ойнадып болур.

Оюн дээрге - 1. шимченгир хөглээшкин; 2. дыштанылга, бир-ле чүүлге маргылдаага ажыглаар кандыг-бир ажыл, хөглээшкинниң кандыг-бир аргазы, хевири [Ожегов 2008: 166].

Оюн – кылдыныгның хевири, социалдыг быжыглаттынган предмет кылдыныгыларының эртемниң болгаш культурарның предметтеринде бар турарының аргаларында бижиттинген, дугуржуп алган байдалдарда ниитилелдиң дуржулгазын катап тургузарынче болгаш шиңгээдиринче угланган [Шапарь 2007: 151]. Шынап-ла, оюн боттуг чүүлдү билип алырын болгаш шиңгээдип алырын хандырып турар, кижиниң интеллектуалдыг, эмоционалдыг болгаш мөзү-шынарының сайзырылынга дузалаар.

Оюн ийи планныг болуп турар. Бирээде, ойнап турар кижи тодаргай онаалганы, даалганы бодап, тывары-биле боттуг кылдыныгларны клып турар. Ийиде, ол кылдыныгның кезек үелери боттуг байдалдардан адырлып,  коргуушкун, эгениичел чорукту узуткап, фантазиялап, хостуг алдынарын болдуруп турар. Оюн билиглерни албан шиңгээдип алырынга эвес, а өөреникчилерниң боттарының күзели-биле шиңгээдип алырынга дузалаар. Оюн анаа-ла эвес, а сонуургалдыг эртип турар. «Оюн дээрге кандыг-даа албадал чокта, арыг эки тура-биле кылыр кылдыныг-дыр» - деп орус психолог А.Н. Лук [1982: 75] бижээн.

Оюн бүгү коллективтиң ажылдажылгазын негээр. Ол эки маргылдааның атмосферазын тургузуп турар, өөреникчи кижиниң чогаадыкчы аргаларын мөөңнеп турар. Өөреникчиниң харыызындан чүгле ооң демдээ эвес, а бүгү команданың тиилелгези хаммаржыр болганда, коллектив мурнунга харыысалгалыг болурунга кижизидип турар болур. Оюннарның эртип турарының чедиишкини башкы азы удуртукчу кижиден дыка хамааржыр. Педагог өөреникчилерниң чогаадыкчы оюнун  чорудар, уругларны шын углап, сонуургадыр ужурлуг.

Ам өөреникчилерниң чогаадыкчы кежээлеринге ажыглап болгу дег оюннарның дараазында хевирлерин көрээлиңер. 

«Бис маршрут планнап тур бис»

Сорулгазы: черлер аттарын картадан тыптырып, шын адалгазынче болгаш бижилгезинче кичээнгейни угландырып, уругларның аас чугаазын сайзырадыры.

Херек чүүлдер: Тываның картазы, айтыр херексел.

Башкы өөреникчилерни 3 командага чарыптар. Команда бүрүзүнге 5-6 уруг бар, капитаннарын шилип алыр. Шупту командалар ниити даалга алыр: шупту деңге эң кыска (солун, эптиг) Адыр-Кежиг суурдан Туран хоорайга чедир черлер аттарын ажыглап тургаш,  маршрут чогаадыр. 

Командаларга боданыры-биле 3-5 минут бээр. Үе эрте бээрге, капитаннар командазының мурнудан боттарының маршрудун чугаалаар. Эң кыска маршрут чогааткан команда тиилээр.

«Кандыг сөс бижээн-дир?»

Сорулгазы: дыл талазы-биле даап бодаашкынын сайзырадыр.

Башкы үжүктерин холуй салып каан черлер аттарын бижиптерге, уруглар ол үжүктерден шын черлер аттарын дүрген тывар ужурлуг. 

Рудуяалыг – Дуруяалыг, Даанинел – Ленин даа, Асза – Азас, Киндээсчек – Дээскинчек, Ракчөк - Көк-Чар.

Бир эвес уруглар сөстерни тып чадап каар болза, башкы догааштырып бээр. 

«Мен беш ат билир мен»

Сорулгазы: уругларның ономастика талазы-биле билиин улам делгемчидип, аас чугаазын болгаш дүрген боданыышкынын сайзырадыр.

Бо оюнга ономастиканың бүгү адырларын катаптаар. Уруглар 3 командаларга үстүп аар. Команда бүрүзүнге 5-5 кижи турар. Оюнда беш онаалга бар: 

1. «Мен беш топонимнер билир мен»

2. «Мен беш гидронимнер билир мен»

3. «Мен беш этнонимнер билир мен»

4. «Мен беш антропонимнер билир мен»

5. «Мен беш зоонимнер билир мен»

Бирги команданың бирги кежигүнү беш топонимнерни тура дүшпейн адаар, дараазында командаларның кежигүннери база шак-ла ындыг. Ынчалза-даа аттар бот-боттарынга дөмейлешпес болур ужурлуг. Оюннуң онаалга бүрүзүн командаларның кежигүннери тус-тузунда күүседир. Харыыны оожум, катаптап турар ат бээр болза, шын харыыга санавас. Дыка дүрген болгаш шын, өске командаларның берген аттарындан өске аттар адаан команда тиилекчи болур.

«Артык сөс»

Сорулгазы: уругларның черлер аттарын дыңнап болгаш сактып алырынче чаңчыктырар.

Херек чүүлдер: ойнакчыларның санындан бир сан эвээш сандайлар.

Сандайларны долгандырыг кылдыр салып алыр ойнакчылар ону долгандыр кылаштаар. Башкы чүгле хөлдер аттары адаар, бир эвес ук аттарда өске ат кире берген болза, уруглар сандайларга олурар. Чижээлээрге: Азас, Ногаан-Хөл, Сайлыг-Хөл, Шивилиг-Хөл, Дыттыг-Хөл, Башкы-Хөл, Хайыраканныг-Өзен – бо сөс сигналдыг сөс болур.

Хемнер аттары: Доора-Хем, Сынгыр-Хем, Чаат-Суг, Көк-Хем, Алдыы-Көктүг-Хем, Тос-Булук, Кара-Даг.

Даглар аттары: Баяан-Чүрек, Ленин-Даа, Сарыг-Даг, Дагылга-Даа, Кыстар-даа, Бичии-Чүрек, Улуг-Чүрек, Идик-Хончу, Өдүректиг-Хөл.

Кым ол дораан олуруп четтикпээнил, ол сандай чок артар болгаш оюндан үнер. Бир эвес сигналдыг сөстү адаваанда олурупкан кижи база оюндан үнер. Уттуруп алган кижи бир сандайны ап кааптар. Оюннуң сөөлүнде чааскан арткан кижи тиилекчи болур.

Кичээлден дашкаар чорудар ажылдарга оюннар өөренген билиглерин быжыглаарының болгаш чугаа сайзырадырының база бир аргазы кылдыр ажыглаттынар.

Оюннардан аңгыда янзы-бүрү мөөрейлерни эрттирип болур. Төрээн чурт дугайында үлегер домактарга мөөрей, оон аңгыда төрээн чер-чурт дугайында ырларга мөөрейни кылып болур. Өске-даа мөөрейлер, оюннарны ук класстарның өөреникчилери немей киирип алыр болза эки.
Идепкейлиг киришкен класстарны, тус-тузунда өөреникчилерни хүндүлел бижиктер, өртектиг белектер-биле, ылаңгыя Б.К. Ондарның «Топонимический словарь Тувы», Т.Т. Кушкаштың «Адыр-Кежиг - өскен уям» деп номнары-биле шаңнаары күзенчиг.

Тыва дылды башкылаарының айтырыгларының иштинде черлер аттарын класстан дашкаар чорудар ажылдарга ажыглаары база чугула дээрзин үстүнде сайгарылга үезинде көрдүвүс. Суурун долгандыр чыдар черлер аттарын класстан дашкаар ажылдарга хереглээри уругларның кижизидилгезинге улуг салдарлыг болур. Чүге дээрге олар ук девискээрге чурттап чораан ада-өгбелериниң чурттап эрткен төөгүзүн, кылып чораан ажыл-агыйын, кожа-хелбээ чурттап чораан чоннарын билип алырлар, оларны боттары сонуургап, коптарып, илередип өөренирлер. Оон аңгыда черлер аттарының шын бижилгезиниң айтырыгларын олар тода сактып, кичээлдерге өөренгени дүрүмнер-биле холбап өөренирлер. Бо чүүл уругларның тыва дылын сонуургап, ону үнелеп билиринге кончуг улуг салдарлыг болуру чугаажок.

Ынчангаш бис класстан дашкаар чорудар ажылдарга, ылаңгыя тыва дыл декадазынга, топонимнерни ажыглаарда чорудуп болур бот ажылдарның хевирлерин кылырын оралдаштывыс. 

Бир эвес тыва дыл болгаш чогаал кежээлерин бо хевирлиг кылдыр эрттирип турар болза, уруглар чоннуң шаандан бээр сагып чораан ёзу-чаңчылдарын, бойдус болгаш экологияны камгалаар чорукту медереп билип чоруур апаары чигзиниг чок болур деп бодаар бис. 

